
I. 

K r a l s u d n i k . 
Přijěł kral bě z wójny domoj, 
Z wójny wjelelětneje. 
Jězdźeše po wšitkim kraju 
A za prawdu hladaše. 
„Měr a zbožo sudnym knjezam, 
Kotrychž prawych nadeńdu! 
Ale běda, čorne běda 
Wopakemu sudniku!“ 
Přijědźe do pyšnoh’ města, 
Skaza k sebi sudnika. 

,,Stajće sudniske mi sydło 
Srjedźa wulkoh’ torhošća!“ 
Jězdnicy ći připojdarjo 
Po wšěm měsće jězdźachu. 
„Samy kral dźens zjawnje sudźi. 
Ludźo, pójće k sudnišću!“ 

Lud po črjódach přibywaše 
Jako w syłach hawrony: 
Kral so synu na torhošću, 
Swětły mječ we prawicy. 
Připowjedaŕ z wótrym hłosom 
Do wšoh’ luda wołaše: 
„Kak dha sudnik waš je sudźił, 
Kralej tudy wuznajće! 
Bě to nahły wětr zajěł 
Do lisćatej’ dubiny? 
Bórbot, mórk a šuk a morkot 
Zlětowaše na huby. 
Mutno skoržachu tom’ kralej 
Wupłakane wudowy, 
Starcy wodźachu před njeho 
Zdrěne blěde syroty. 
„Roboty je na nas khopił, 
Kormił so wot poddanow, 
Złotym knježkam polěkował, 
Trapił bědnych khudźinkow.“ 

Kralej sapaštej so woči, 
Hněw na čoło stupi mu; 
Swědkojo mu dokrućachu, 
K njebjesam so roćachu. 

Wosyca so hrózbna třase. — 
Stawy ržachu sudnikej, — 
Panši k noham wuznawaše 
Wutroby so surowej’. 

Hroza dźěše po torhošću – 
Kral so zběhny wysoki. 

Ćicho bu na wšitkim ludu, 
Ćicho kaž pod hwězdami. 

Jako wótro zahrimuje 
Z wysoka so hrimanje, 
Kral tón nětko z mócnym ertom 
Hłós před ludom pozběže: 

„Swjate prawa je wam łamał 
Złoteho wón nahramny ! 
Dary-brancej wotrubajće 
Dary-bjerne pazory! 

Hubjenych je hruby wudrěł— 
Wudrějće joh’ žiweho! 
A tón sudny stoł njech potom 
Poćehnje z tej kožu so! “ 

To so sta. — A stróžowate 
Sydło bu to sudnikam. — — 
Běda, jeli hišće trjeba 
Tajkich stołow tu a tam! 

II. 
Zmylka. 

Při studni holo steješe 
So trějo w wobliču, 
A paćeŕki te swětłuške 
Jej z wóčkow běžachu. 

Tam knježik nimo přijědźe 
Mu sapnu wutroba. 
„Mi powjez, što dha tyši će, 
Ty rjana Lubinka?“ 

A wóčko, čiste módruško, 
Na njeho zaswěći, 

A čeŕwjeńše so wobličo 
Na studźeń wobroći. 

„Je wopušćił će luby twój, 
So njerudź, njepłakaj! 
Budź lubka mi a ze mnu pój 
A wutrobu mi daj!“ 

,,„Mi knježko, njehań lubeho, 
Mu njej’ nic runjeća! 
Drje sylzuje mi wobličo, 
Hdyž krěn sym truhała!““ 

III. 
T ó r n y t ř ě l e ŕ . 

Tón panik hanja po lěsu, 
Ma w horšći třělbu napjatu. 
A psej wón ryči slědnikej: 
Dźens sornu lepić chcemoj sej. 

Po jědlach khodźi knježnička 
Ta rjanka, lubje směwkata. 
Wón lědy tón bok pohladnje, 
A dale slědźo tóruje. 

A bórbota sej khwatajcy: 
Što było to mi do hońtwy! 
Haj by to była sornička 
Kak rady chcył ju trechić ja. 

Ta knježna za nim zhladuje, 
Jej po hubomaj wusměch dźe. 
By wón tu prawu hońtwu znał. 
Wón njeby na skok nimo hnał. 

IV. 
Wboha Hilža. 

Khabła so tam Hilžička 
Jako zwjadła lilija. 

Kročel po małku jej dźe, 
Wóčko wjacy njesapje. 

Kwětki wšě při pućiku 
Želne na nju hladaju. 

Hólcy sebi šeptaja: 
Ta je smjerći wućekła. 

Ach wy hólcy nadobni, 
To sće nimo hudali. 

Smjerći ta wšak njećěka, 
Smjerć jej budźe witana. 

Wona tam ju powjedźe, 
Hdźež jej luboh’ wjedła je. 

V. 
Herc. 

Sym herc we Serbach znajomny, 
Mje wšudźom witaja, 
A maju dźeń hdźe wjeseły, 
Mój smyk jim zejhrawa. 

Kaž włosančki ’nož smykowe 
Na truny pomasnu, 
So hnuja črjewka wjerćane 
A jasnje wyskaju. 

Ja hudźu młodej njewjesći 
A spěšnym kwasarjam, 

A kmótram hlaj po wječeri 
Ja žiły wubudźam. 

Su ćěslojo hdźe zběhali 
Sej po mnje sćeleja; 
Jim zajusnu te truny tři 
Na reju do koła. 

A wječor na mnje wjesela 
So młode třihaŕki, 
Jim lóžka nóžka wjertliwa 
Po huslach poskoči. 

Ma rychły ludźik swjatoka 
Na trawnym radniku, 
Ja zahudźu — a młodźizna 
So wjerći pod lipu. 

Wšě rjane dźowki korčmaŕske 
Mi rady porjedźa, 
Pak njepowjem ja, kotra je 
Mi ze wšěch najlubša. 

Přehlad serbskeho pismowstwa 
wot lěta 1861—1865. 

Podał K. A. Jenč. 

Předspomnjenja. 
Po pjećlětnym přetorhnjenju podamy tudy čitarjam 

našeho časopisa zaso krótki přehlad najnowišeje serbskeje 
literatury, z kotrehož móže kóždy spóznać, što je so w 
poslenich pjeć lětach w serbskej ryči ćišćało a kak su 
wučeni Serbjo za duchowne pozběhnjenje swojeho luda a 
za přisporjenje a wutwarjenje serbskeje literatury w tutym 
času z pjerom dźěławi byli. Hdyž wopomnimy, kak mały 
naš lud je a kak mało je našich wučenych, kiž maja woprawdźe 

tež wustojnosć, w spomnjenym nastupanju za naš 
lud dźěłać, dha móžemy tutemu našemu přehladej derje to 
wobswědčenje předstajić, zo naši serbscy literatajo njejsu 
w zańdźenych 5 lětach lěni byli, ale zo je so z jich strony 
wjele činiło, štož k duchownemu pozběhnjenju našeho luda 
słuži. Zwjeselace wosebje je, zo z našeho přehlada widźimy, 
kak je so w zańdźenej periodźe mała črjódka našich serb
skich literatow přez přistup wjele nowych rozmnožiła. K 
spisaćelam, kiž su w prjedawšich zapisach hižom mjeno
wani a kiž su z wjetša tež w poslenich pjeć lětach dźěławi 
byli, je so w naspomnjenych lětach 15 nowych přitowaŕ
šiło. Tući nowi serbscy spisaćeljo su: faraŕ Wjelan, wučeŕ 
Waŕko, wučeŕ Jórdan, Jurij Cyž W Budyšinje, faraŕ Do
maška, faraŕ Sykora, faraŕ Kordina, archidiakon Kröhna, 
aktuar Wehla, wučeŕ Pohonč, pater Ludwik Angermann, 
pater Benno Kral , šewc Mikławš Wojnaŕ, wučeŕ Pjetaš a 
stud. med. Ćěsla. Někotři wot tutych běchu drje hižom 
w prjedawšich časach horliwi a pilni sobudźěłarjo we 
wšelakich serbskich časopisach, jako samostatni spisarjo a 
wudawarjo wosebitych knihow wustupichu pak tola hakle 
w poslenich 5 lětach. Prašamy so nětko dale, kak wjele 
je so w lětach 1861—65 w serbskej ryči ćišćało, dha 
wotmołwi nam naš zapis na tajke prašenje sćěhowace: 
Cyle nowych čisłow namakamy, hdyž papjerki, kiž maja 
k najmjeńšemu wěsty titel a text, sobu zličimy, 95. K 
tutym přiwdamy hišće 3 čisła z prjedawšeho časa, kiž su 
w poslenim přehladu serbskeho pismowstwa z lětow 
1858—1860 (přirunaj: Časopis 1862, 1. zešiwk) wuwo
stajene, a dostanjemy na te wašnje 98 nowych čisłow, kiž 
maja so k čisłam w prjedawšich zapisach serbskeje literatury 
jako nowe připisać. Wyše prjedy pomjenowanych 95 
nowych čisłow je so w lětach 1861—1865 tež hišće 10 
pismow staršeho časa w nowych wudawkach wudało a 8 
wšelakich w staršim času hižom započatych knihow abo 
časopisow w dališich zešiwkach abo lětnikach dale wukha
dźało. Přiličimy tež tute 10 nowe wudawki a dale 8 
pokračowanja k horkach dostatej summje, dha zhonimy, 
zo je so w běhu poslenich 5 lět 113 wšelakich wěcow 
w serbskej ryči ćišćało. Wot tutych 113 čisłow je 34 w 
nowym, 63 w evangelskim a 16 w katholskim prawopisu 
ćišćanych. Štož tuto rozdźělenje po wšelakim prawopisu 
nastupa, kotrež smy hač dotal činili, dha to same za 
přichod najskerje njebudźemy wjacy tak přewjesć móc a 


